
70/10-uy. Elektron manzil: 

Kirish. Bugungi kunda kichik va xususiy biznes iqtisodiyotda hal qiluvchi oʻrinni egallab, 

bozorni zarur tovarlar va xizmatlar bilan toʻldirishning asosiy manbai, aholi daromadlari va 

farovonligining oʻsishi, bandlik muammolarini hal qilishning eng muhim omiliga aylandi. Bu 

sohani rivojlanishi nafaqat iqtisodiy oʻsishga, balki jamiyatda ijtimoiy barqarorlikni 

taʼminlashga, yangi ish oʻrinlarini yaratishga, innovatsiyalarni joriy etishga va raqobatni 

oshirishga olib keladi. Tadbirkorlik faoliyatini davlat tomonidan tartibga solish vositalari 

tadbirkorlik subyektlari tomonidan ishlab chiqariladigan va realizatsiya qilinadigan tovarlar, 

bajariladigan ishlar, koʻrsatiladigan xizmatlarning inson hayoti va sogʻligʻi uchun xavfsizligini, 

uning qonuniy manfaatlari himoyasini taʼminlash, atrof-muhitni muhofaza qilish, shuningdek, 

davlat xavfsizligini taʼminlash va tadbirkorlikni rivojlantirish uchun qulay shart-sharoitlar 

yaratish maqsadida faqat normativ-huquqiy va texnik jihatdan tartibga solish sohasidagi 

normativ hujjatlar asosida joriy etiladi. 

Adabiyotlar tahlili. Kichik biznesni davlat tomonidan tartibga solish evolyutsiyasining 

oʻziga xosligini oʻrganish davlatning ijtimoiy — iqtisodiy rivojlanishidagi kichik korxonalarning 

zamonaviy rolini  obyektiv baholash uchun muhim uslubiy ahamiyatga ega.  

Kichik biznes va xususiy tadbirkorlikni davlat tomonidan tartibga solish tizimi borasida 

Rossiya iqtisodchisi V.N.Bykova tadqiqot olib borgan boʻlib, u oʻz tadqiqotida bu tizimning 

rivojlanish bosqichlarini qismlarga ajratadi. Birinchi davrda xorijda 1929-1938-yillardagi 

inqirozlarga qarshi choralar ishlab chiqilib, shu tariqa turli mamlakatlarda tadbirkorlikni 

qoʻllab-quvvatlash vositalari shakllandi. Soʻnggi davrda bu tizim dunyoning rivojlangan 

mamlakatlarida Yaponiya, AQSh, Gʻarbiy Yevropada rivojlangan boʻlib, bu davr XX asrning 

ikkinchi yarmiga toʻgʻri keladi. Bu davrda kichik biznesni qoʻllab-quvvatlovchi vakolatli davlat 

organlari, davlat apparati va maxsus boshqaruv organlari tashkil qilinib, kichik biznesni 

qoʻllab-quvvatlovchi davlat infratuzilmasi yaratildi.[1] 

Kichik va oʻrta biznesni davlat tomonidan qoʻllab-quvvatlanishini muammoli jihatlarini 

oʻrgangan rossiyalik olimlar O.V.Gleba va V.S.Shpekalar “Kichik va oʻrta biznesning innovatsion 

faoliyatini qoʻllab-quvvatlash nuqtai-nazaridan shuni taʼkidlash kerakki, ushbu tadbirkorlik 

subyektlarining rivojlangan mamalakatlarda faoliyat koʻrsatishi ularning muvaffaqiyati 

innovatsiyalar bilan chambarchas bogʻliqligini koʻrsatadi.” degan fikrlarni ilgari surishgan. 

Iqtisodchi Y.I.Levina esa raqamli iqtisodiyot rivojlanib borayotgan davrda kichik biznes 

boshqaruvida innovatsion faoliyatni davlat tomonidan qoʻllab-quvvatlanishi juda muhim deb 

hisoblaydi. Uning fikricha kichik va oʻrta biznesni davlat tomonidan qoʻllab-quvvatlashning 

rivojlanishi bilan iqtisodiyot demonopolizatsiyasi, yangi ish oʻrinlarini paydo boʻlishi, 

hududlarda bozorlarning shakllanishi va innovatsion faoliyatning rivojlanishini taʼminlaydi.[1] 

Jon Lesterning “Kichik biznesni qoʻllab-quvvatlovchi siyosat aralashuvi: asoslar, 

natijalar, va tavsiyalar” nomli maqolasida u kichik biznes va tadbirkorlikni qoʻllab-quvvatlash 

boʻyicha federal tashabbuslarni 3 ta ajratish haqida soʻz yuritadi. Bular moliyalashtirish 

dasturlari, ilmiy-tadqiqotlarni qoʻllab-quvvatlash va soliq choralaridir.[2] 

Oʻzbekiston Respublikasi rivojlanishining hozirgi bosqichida kichik biznes alohida rol 

oʻynaydigan ijtimoiy omilning ahamiyati sezilarli darajada oshmoqda. Bu borada tadbirkorlikni 

davlatimiz tomonidan qoʻllab quvvatlash orqali tadbirkorlarni erkin faoliyat yuritishlari uchun 

qulay shart-sharoitlar yaratib berilmoqda. Jumladan, tadbirkorlik faoliyatini davlat tomonidan 

tartibga solishni soddalashtirish chora-tadbirlari toʻgʻrisida Oʻzbekiston Respublikasi 

Prezidentining Farmoniga asosan Tadbirkorlik faoliyatini tartibga solishning aniq maqsad va 

chegaralarini belgilash, tadbirkorlik subyektlari tomonidan yangi mahsulot va xizmat turlarini 

joriy etish uchun qulay shart-sharoitlar yaratish orqali ular uchun tartibga solish yukini 

kamaytirish, shuningdek, Oʻzbekiston Respublikasi Prezidentining 2022-yil 28-yanvardagi 

“2022 — 2026-yillarga moʻljallangan Yangi Oʻzbekistonning taraqqiyot strategiyasi 

toʻgʻrisida”gi PF-60-son Farmoni ijrosini taʼminlash maqsadida Adliya vazirligi, Iqtisodiy 

taraqqiyot va kambagʻallikni qisqartirish vazirligi, Tadbirkorlik subyektlarining huquqlari va 

qonuniy manfaatlarini himoya qilish boʻyicha vakil hamda Savdo-sanoat palatasining davlat 

tomonidan tadbirkorlik faoliyatini faqatgina quyidagi tadbirkorlik subyektlarini davlat 

roʻyxatidan oʻtkazish;tadbirkorlik subyektlari faoliyatining ayrim turlari boʻyicha 

litsenziyalash, ruxsat berish hamda xabardor qilish tartib-taomillarini joriy etish, texnik 

jihatdan tartibga solish; tarif va notarif tartibga solish, qonunda belgilangan tartibda 

tadbirkorlik subyektlarining javobgarligini majburiy sugʻurta qilish, davlat nazorati, raqobatni 

himoya qilish, vositalar orqali tartibga solish toʻgʻrisidagi taklifi maʼqullandi. 

Davlatning boshqaruvga oid chora-tadbirlari tadbirkorlik faoliyatini himoya qilish, 

huquqiy muhitni yaxshilash, bozorni tartibga solish va soliq tizimini optimallashtirishga 

yordam beradi. Bularning barchasi kichik biznesning rivojlanishiga, oʻz faoliyatini yanada 

samarali yuritishiga imkon yaratadi. Uchinchi ahamiyatli tomoni shundaki, kichik biznes va 

tadbirkorlik koʻpincha innovatsion gʻoyalarni amalga oshirishda yetakchi rol oʻynaydi, ya’ni 

bunda innovatsiyalarni joriy qilish maqsadga muvofiqdir. Innovatsiyalar orqali kichik bizneslar 

yangi mahsulotlar va xizmatlarni ishlab chiqishi, yangi texnologiyalarni joriy etishi, 

iqtisodiyotning oʻsishini taʼminlashga yordam beradi.  

Kichik biznesni tartibga solishning eng soʻnggi ahamiyatli jihati ijtimoiy va iqtisodiy 

rivojlanish hisoblanib, bu kichik biznesning rivojlanishi nafaqat iqtisodiy oʻsish, balki ijtimoiy 

rivojlanishga ham katta taʼsir koʻrsatadi. Kichik bizneslarning faoliyati, ayniqsa, qishloq 

joylarida yangi ish oʻrinlarini yaratish va mahalliy iqtisodiyotni rivojlantirishga yordam beradi. 

Buning natijasida ijtimoiy farovonlik va turmush darajasi yaxshilanadi. 

 Mazkur sohani davlat tomonidan tartibga solish, jumladan, uning yalpi ichki mahsulot 

ishlab chiqarish va bandlikni taʼminlashdagi ulushini oshirish, texnologik tarkibiy tuzilishini 

takomillashtirish, kredit resurslariga boʼlgan ehtiyojini qondirish va qulay ishbilarmonlik 

muhitini yaratish kabi yoʼnalishlarda tizimli chora-tadbirlar amalga oshirildi. Shu kabi muhim 

islohotlar natijasida 2023 yil yakuniga koʼra kichik biznes va tadbirkorlikning ulushi yalpi ichki 

mahsulotda 55,0 foiz, sanoat mahsulotlari hajmida 40,6 foiz, qishloq xoʼjaligi mahsulotlari 

hajmida 98,4 foiz, asosiy kapitalga kiritilgan investitsiyalar hajmida 35,8 foizga yetdi. Ish bilan 

band jami aholining 77,9 foizi mazkur tarmoqda mehnat qilmoqda.[3] 

1-jadval 

Xorazm viloyatida kichik biznes va xususiy tadbirkorlikning ulushi.[4] 

Yil YaHM Sanoat Qurilish 

2010 71,8 30,0 83,3 

2011 74,1 32,7 85,0 

2012 73,5 34,6 83,8 

2013 73,8 36,8 79,1 

2014 73,9 29,7 80,9 

2015 74,1 38,9 82,1 

2016 74,2 47,7 88,9 

2017 78,3 42,1 87,4 

2018 79,1 37,1 89,9 

2019 76,4 30,2 92,1 

2020 77,4 29,5 88,7 

2021 75,8 22,0 88,1 

2022 71,9 16,0 89,7 

2023 72,7 16,3 92,2 

2024 72,3 21,0 90,8 

Endi kichik biznes va xususiy tadbirkorlik ulushini Yalpi hududiy mahsulot kesimida 

Xorazm viloyati misolida tahlil qiladigan boʻlsak, bu koʻrsatkich 2022 yil 71,9 % ni tashkil qilgan 

boʻlsa, 2023 yilda 72,7 % ni, 2024 yil dekabr oyida esa 72,3 % ni tashkil qilgan. Bu esa kichik 

biznes va xususiy tadbirkorlik ulushini Yalpi hududiy mahsulot kesimida oshganligidan dalolat 

beradi. Bu koʻrsatkichlarni sanoat va qurilish sohasida tahlil qilinganda 2022 yil vohada kichik 

biznes va xususiy tadbirkorlik ulushining 16,0 % sanoatga, 92,2 % qurilish sohasiga toʻgʻri 

kelgan. 2024 yilda esa bu sohalarda ijobiy oʻsishga erishilgan va bu koʻrsatkich sanoatda 21,0 

% ga, qurilishda esa 90,8 % ga oʻsgan. Yuqoridagi jadvaldan koʻrinib turibdiki, kichik biznes va 

xususiy tadbirkorlikning Yalpi hududiy mahsulot kesimidagi ulushini 2022 yil va 2024 yillarni 

taqqoslaganimizda sanoat sohasida 5 %, qurilish sohasida 0,3 % oʻsish kuzatilgan. 2023 yilni 

2024 yilga taqqoslaganimizda esa bu koʻrsatkich sanoat sohasida 5 % ga oshgan boʻlsa, qurilish 

sohasi hisobiga -1,1 % ga pasaygan. Bu esa viloyatimizda qurilish sohasini yanada isloh qilish 

lozimligini anglatadi.[4]  

Xulosa. Kichik biznesni tartibga solishning ahamiyatli tomoni shundaki, bunda 

birinchidan, iqtisodiy barqarorlik va raqobatni oshirishni taqozo qiladi. Aynan, kichik biznes va 

tadbirkorlikni tartibga solish orqali davlat iqtisodiy barqarorlikni taʼminlaydi. Masalan, soliq 

imtiyozlari, subsidiya dasturlari va kreditlash tizimi orqali kichik biznesga yordam berish, 

ularning raqobatbardoshligini oshirishga xizmat qiladi. Shuningdek, kichik biznesning 

rivojlanishi iqtisodiyotda yangi ish oʻrinlarini yaratishga va ijtimoiy barqarorlikni taʼminlashga 

xizmat qiladi. Ikkinchidan tadbirkorlikni qoʻllab-quvvatlash maqsadida huquqiy muhitni 

yaxshilash lozim. Kichik biznesning rivojlanishiga turtki berish uchun davlat tomonidan qonun 

va qoidalarni, huquqiy bazani toʻgʻri shakllantirish zarur. 

